
У ІХ ФАЛЬКЛОРНА-МАСТАЦКІМ ВЫЯЎЛЕННІ  

(НА МАТЭРЫЯЛЕ КАЗКІ П. СІНЯЎСКАГА “ЗАЧАРАВАНАЯ ГАСПАДАРКА”) 
 

У сучасным свеце, калі вельмі хутка забываюцца народныя правілы і падвяр-
гаюцца сумненню традыцыйныя духоўныя законы, надзвычай важна падтрымліваць 
сувязь з мінуўшчынай, не даць знікнуць каштоўнасцям, стагоддзямі закладзеным у 
фальклорнай творчасці. Спасціжэнне культурнай спадчыны павінна адбываецца ў 
дзіцячым узросце пасродкам знаёмства з мастацкімі творамі, у прыватнасці казкамі, 
якія даюць магчымасць прасачыць развіццё аксіялагічных поглядаў беларусаў. У чарад-
зейных казках найбольш ярка ўвасоблены вітальныя каштоўнасці і выразна прасоч-
ваюцца рэшткі культу продкаў і татэмізму. Народныя ўяўленні аб свеце, аб гарманіч-
ным у ім суіснаванні чалавека і жывёлы, аб маральных каштоўнасцях, аб прынцыпах 
жыццёвага ладу – усё гэта знайшло адлюстраванне ў чарадзейнай казцы. Менавіта ка-
зачныя вобразы і персанажы падчас розных чарадзейных прыгод выяўляюць усё багац-
це ідэй, ствараюць у дзяцей розныя асацыяцыі, незаўважна фарміруючы стаўленне да 
свету, вызначаючы чалавечыя паводзіны як ня/добрыя, а ўчынкі як ня/правільныя.  

Адным з асноўных заняткаў нашых продкаў была жывёлагадоўля, таму да сваёй 
скацінкі (конь, карова, свіння), да свойскай жывёлы (кот, сабака) былі асаблівыя ад-
носіны. «Карова на дварэ, дык і харч на стале». «Конік маленькі, ды даражэнькі». У мо-
ве беларускага фальклору ад больш ранніх перыядаў захавалася антрапаморфнае і 
анімістычнае ўспрыманне свету. Доказам з’яўляюцца наступныя маўленчыя формулы: 
«Быць на кані», «Дойная карова», «Кошкі душу скрабуць», «Зажываць як на сабаку». 
Чалавек заўважаў і цаніў у кожнай жывёле пэўныя якасці, якія знайшлі сваё вербальнае 
ўвасабленне ў маўленчых формулах-пажаданнях: «Здарова, як карова, багата, як зямля, 
пладавіта, як свіння». Ачалавечваючы прыроду, беларус як бы вёў з ёй пастаянны дыя-
лог, меў зносіны з ёй і адпаведна выпрацоўваў свае паводзіны. Персаніфікаванне пры-
роды – вынік псіхалагічнай адаптацыі старажытнага чалавека да навакольнага свету, 
маральна-псіхалагічнае і духоўнае прыстасаванне свету да сябе. Таму свет свойскіх 
жывёл шырока прадстаўлены як у беларускай міфалогіі, вераваннях, так і ў вусна-
паэтычнай творчасці нашых продкаў.  

На матэрыяле беларускіх этнаграфічных крыніц намі зроблена спроба вызначыць 
традыцыйныя вобразы жывёл, апісаўшы наіўную карціну свету беларусаў, створаную 
рэсурсамі мовы. Прааналізаваны 6032 фразеалагічныя адзінкі, 8325 прымавак і прыка-
зак з мэтай вызначэння ключавых паняццяў. Вызначаныя частотна-статыстычным ме-
тадам лексемы выразна паказваюць на праявы этнапсіхалагічнага складу беларускага 
народа. Так, сфера “свойскія жывёлы” прадстаўлена наступнымі лексемамі (у табліцы 
прадстаўлены 5 найбольш частотных канцэптаў): 

 
Канцэпт Колькасць выслоўяў 

з ужываннем канцэпта 
З іх: фразеалагічных 

адзінак 
З іх: прымавак  

і прыказак 
1. Сабака  187 161 26 

2. Конь  163 147 16 

3. Свіння  108 99 9 

4. Кот  86 59 27 

5. Карова  63 57 6 

Традыцыйныя вобразы свойскіх жывёл у іх фальклорна-мастацкім выяўленні даволі 
часта сустракаюцца ў творах мастацкай літаратуры. Надзвычай цікавай у плане спалучэння 
ў мастацкім цэлым сучаснага і традыцыйнага, індывідуальнага і калектыўнага з’яўляецца 
літаратурная казка. У чарадзейнай літаратурнай казцы выразна адлюстраваны ўяўленні бе-
ларусаў аб прадстаўніках жывёльнага свету. Для дзеяцей гэты свет блізкі і зразумелы для 
асэнсавання. Практычна кожная свойская жывёла так ці інакш была ўключана ў абрадавае 
поле народных традыцый, з ёй былі звязаны разнастайныя народныя прыкметы, таму, 
відавочна, гэта знайшло месца ў казачнай прасторы. 

Канстанты мыслення ў непарыўнай сувязі з формамі маўлення, замацаваныя ў ву-
снай народнай творчасці ў якасці розных устойлівых выслоўяў, прыказак і прымавак, 
сталі своеасаблівай кодавай інфармацыяй аб свеце. Кожны носьбіт нацыянальнай куль-
туры засвойвае гэту кодавую інфармацыю і рэалізуе падчас сваёй маўленчай дзейнасці. 
Так, і пісьменнік-казачнік у сваёй творчасці абапіраецца на нацыянальную канцэпта-
вую сістэму, якая замацаваная ў прыказках, прымаўках і фразеалагізмах, звязана з 
матэрыяльнай, сацыяльнай і духоўнай культурай беларускага народа і служыць паказ-
чыкам яго культурна-нацыянальнага вопыту і ментальна-маўленчых традыцый. Ме-
навіта ў ёй дакладна праяўляюцца самабытныя рысы ментальнасці народа, стэрэатыпы 
ўспрымання і асэнсавання рэчаіснасці, цесна знітаваныя з творчай інтэрпрэтацыяй во-
бразаў аўтарам.  

Спынімся на разглядзе некаторых з традыцыйных вобразаў, якія сустракаюцца ў 
беларускай літаратурнай казцы Пятра Сіняўскага “Зачараваная гаспадарка” [3]. Гэты 
твор віцебскага пісьменніка і журналіста рэкамендаваны Міністэрствам адукацыі Рэс-
публікі Беларусь для вучняў 5-х класаў.  

У літаратурнай казцы вобразы, зразумела, не існуюць ізалявана адзін ад аднаго, а 
ўступаюць у розныя ўзаемаадносіны, ствараючы тым самым спецыфічную сістэму 
фальклорна-мастацкіх вобразаў. Прычым шматлікія прыкметы дагістарычнага жыцця 
злучаюцца з элементамі сучаснага сацыяльнага і бытавога вопыту народа, утвараючы 
своеасаблівы кангламерат. 

Вобразы каровы і казы. Як адзначаюць вучоныя, беларусы казу лічылі “нячы-
стай” жывёлай, якая мае дэманічнае паходжанне. Паводле беларускіх народных 
уяўленняў, каза – стварэнне чорта і таму знешне падобная да яго [2;538]. Можна мерка-
ваць, што лексема “каза” магчыма па гэтай прычыне не з’яўляецца высокачастотнай у 
фразеалагічных адзінках, прыказках і прымаўках. 

У той час лексема “карова” ўваходзіць у склад дамінантных канцэптаў беларускай 
фразеалогіі. Шматлікія фалькларыстычныя даследаванні даводзяць, што “ў славянскіх 
легендах каза як нячыстая жывёла супрацьпастаўляецца карове і авечцы, чыстым 
божым стварэнням.” [4;100]. Рэалізацыя гэтай апавядальнай традыцыі яскрава назіра-
ецца ў казцы П.Сіняўскага, дзе трансфармацыя каровы ў казу з’яўляецца ключавым па-
казчыкам дзеянняў нячыстай сілы, а таксама адным з важных момантаў у рэалізацыі 
аўтарскай задумы. “Залом быў ці не залом, а толькі карова ў Гаўрылы стала казой: 
пойдзе гаспадар карміць худобу – стаіць яна, жвачку жуе. Толькі вочы занадта сум-
ныя, як бы што сказаць хоча і не можа. Не ўмее. А прыйдзе жонка Гаўрылава з даён-
кай – у хляве не карова, а каза. 3 казы ж малако вядома, хоць ты яе па шэрсці гладзь, 
хочаш – пугай лупцуй. Падоіць гаспадыня казу, даёнку хусткай накрые і бягом дахаты, 
каб суседзі такі сорам не ўбачылі. Ды ніяк не народзіцца той чалавек, які б здолеў свет 
спадмануць: там побач з хлявом алешына расла, на ёй сарока сядзела, усё гэта згледзе-
ла і панесла па свеце: «Каза барадой трасе, а Гаўрылава жонка пустую даёнку дамоў 
нясе» [3;38]. 

Назіранні за паводзінамі хатніх жывёл пакладзены ў аснову прадказанняў аб стане 
чалавека, аб ладзе яго жыцця. Чароўныя трансфармацыі персанажаў нясуць на сабе 

адбітак моцнай сувязі народнага фальклору з паганскімі вераваннямі. У казцы любыя 
змены ў гаспадарцы звязаны са зменамі ў гаспадара.  

“А певень ужо другі раз спявае, падганяе Гаўрылу: 
Кукарэку, кукарэку – 
у каровы малако на языку... 

Пагнаў Гаўрыла карову ў поле, прыгледзеўся – у яе пыса ўніз скіравана, вочы на 
зямлі шукаюць, значыць, і корм яе пад нагамі, а не над рагамі. Так і стаў Гаўрыла зноў 
разумець мову прыроды – адчараваў-такі Алесь чары Змеевы. З той пары ў Гаўрылы 
павялася ўзноў гаспадарка, і не была больш карова казой, а сякера – касой.” [3;49] 

Вобразы ката і пацукоў (мышэй). У фальклорнай традыцыі кот займае важнае 
месца. Як адзначаюць даследчыкі, “кот быў не толькі неад’емнай часткай сялянскага 
быту. З ім звязаны шэраг магічных рытуалаў…” [1;203]. Нашы продкі разводзілі катоў 
у першую чаргу дзеля таго, каб аберагаць запасы ад мышэй. Так, у народнай легендзе 
аб сусветным патопе Ной закрыў у каўчэгу хусткай дзірку, якую прагрызла мыш – 
д’ябалскае стварэнне, а Бог пераўтварыў хустку ў кошку, каб яна лавіла іх [2;545].  

Заўважым, што “станоўчыя” канцэпты маюць больш высокі індэкс частотнасці 
выкарыстання, чым канцэпты, якія нясуць адмоўную канатацыю і ў народным уяўленні 
звязаны са злом. Так, у беларускім уяўленні з’яўленне мышэй і пацукоў заўжды ата-
ясамліваецца з хітрыкамі нячыстай сілы, ведзьмакоў. Калі адбывалася нешта ў хаце 
нядобрае – чакай нашэсця пацукоў. “А зверху на ўсе напасці пацукі ў двары завяліся. 
Гаўрылаў кот Баюн сабе памаўзуе, па гаршках вяршкі злізвае, пацукі сабе ў нару цяг-
нуць, што толькі пад лапу трапіцца. Кот Баюн сядзіць на печы і чаруе сам сябе сваімі 
ж песнямі, а ў пацукоў у іхніх норах усю зіму паміж сабой дзяльба ідзе – муку на крупы, 
гарох на жыта...” [3;38]. 

Відавочна, што ў літаратурных казках абагульнены веды папярэдніх пакаленняў 
аб народных уяўленнях. Фальклорна-мастацкая рэалізацыя традыцыйных вобразаў у 
літаратурнай казцы дазволяе гаварыць пра суаднесеннасць іх з уяўленнямі беларусаў 
пра матэрыяльнае становішча і стан гаспадаркі, здароўе і хваробы, жыццёвыя выпраба-
ванні, няшчасную долю, беды, пакуты, сувязь з магіяй, нячыстай сілай, прыроднымі 
з’явамі, стыхіямі. 

Спасцігаючы народную мудрасць, дзеці будзуць лепш разумець акаляючы свет, 
сваё месца ў ім, змогуць будаваць свае ўзаемаадносіны, абапіраючыся на законы пры-
гажосці і гармоніі, узаемадапамогі і спачування. Разуменне ролі традыцыі, важнасці 
набыткаў народнай культуры ў дзіцячым выхаванні дапамагае захаваць у будучым як 
нацыянальную культуру, так і духоўную пераемнасць пакаленняў. Пісьменнікі як 
інтэлектуальная эліта інтуітыўна адчуваюць неабходнасць падтрымліваць ніць пераем-
насці духоўнай спадчыны дзядоў, што і знаходзіць мастацкае адлюстраванне ў літара-
турных казках. 

